
Ұйымдастырылған оқу қызметтерінде жеке тапсырмалар қолдану арқылы балалардың танымдық қабілеттерін дамыту

Қазақстан Республикасында білім беруді және ғылымды дамытудың 2016-2019 жылдарға арналған мемлекеттік бағдарламасында айқындалған мектепке дейінгі тәрбие мен оқытудың негізгі міндеттерінің бірі – балаларды сапалы мектепке дайындауға бағытталған инновациялық әдістер мен технологияларды енгізу. Баланы мектепке дайындау дегенде көптеген ата-аналар балаға әріптерді және санауды үйретумен ғана шектеледі. 
Мектепке дейінгі білім беру жүйесінің негізгі мақсаты – тұлғаны оқыту, тәрбиелеу, жан-жақты дамыту. Бұл мақсаттар өзара тығыз байланыста болғанда ғана нәтижелі болады. Баланы өмірге дайындау үшін ерте жастан дамытудың маңызы ерекше. 
Қазіргі педагогиканың өзекті мәселесінің бірі – мектеп жасына дейінгі балалардың танымдық қызығушылықтарын дамыту. Жас бала жұп-жұмсақ ермексаздай болса, педагог – мүсінші ретінде табылады. Педагог өз жұмысын қалай жоспарлап, баулыса – бала білімі, дағдысы солай қарай икемделе береді. Педагогтың негізгі мақсаттарының бірі – балалардың жеке қабілеттері мен дарындылықтарын дамыту.  
Үкіметіміз білім беру мекемелерінен тәуелсіз мемлекетіміздің өркениетке жету жолындағы өр талабына тұғыр боларлықтай ұрпақ тәрбиелеу ісін жаңа сапалық өзгерістер деңгейіне көтеруді талап етіп отыр. Мектепке дейінгі мекемеде болып жатқан өзгерістер, білім беру мақсаттарының алмасуы, оның дамытушылық сипаттарының бекітілуі сияқты мәселелер орындаушылардан шығармашылық бастамалық, жөні бөлек көзқарастарды, жұмыстың жоғары сапасын және кәсібилікті талап етеді. Бүгінгі мектепке дейінгі балалар алдында тәрбиеленушілерге  білім берумен қатар, олардың әрқайсысының жеке тұлғалық ақыл ой белсенділігін, қабілетін, шығармашылық іс-әрекетін дамыту мәселесі тұр. Кез келген ұйымдастырылған оқу қызметінде, тәрбиеші топтың барлық балаларымен жұмыс атқарады. Осындай жағдайда  әр баламен жеке жұмыс жүргізуге мүмкіндігі бола бермейді. 
Тек тұлға ретінде қалыптасқан адам болашақта бәсекеге қабілетті, қағидаларына берік азамат бола алады. Себебі адам тұлға болып тумайды. Осы тұста Абай Құнанбаевтың «Адам ата-анадан туғанда есті болмайды, естіп, көріп, ұстап, татып ескерсе, дүниедегі жақсы, жаманды таниды-дағы, сондайдан білгені, көргені көп болған адам есті болады...» деген сөздері орынды болмақ. Сондықтан әрбір педагог әр баланың қабілетін арттыру үшін ол баламен жеке жұмыс жүргізуді жоспарлайды және ол жұмыс кіші топтан бастап жүзеге асырылуы керек. Бұл ойды дәрігер-нейрохирург Глен Доман «Егер баланың алғашқы жылында миына көп жүктеме жасалса соғұрлым қызметі күшейе түседі» деген пікірімен дәлелдеуге болады. 
Өзіндік тапсырма орындау арқылы әр баланың танымдық құзыреттілігі және шығармашылық қабілеттерін дамыту мақсатында жеке тапсырмаларды қолдандым. Ұйымдастырылған оқу қызметін жоспарлау барысында тақырыпқа байланысты жеке тапсырмалар әзірленді, балалармен  келесі жұмыстар жүргізілді.

Кіші топта «Жиһаз» тақырыбы бойынша таным білім беру саласы, қоршаған ортамен таныстыру бөлімінде «Қай орындыққа отырады?» тапсырмасы. 
Осы тапсырманы орындау барысында бірнеше міндеттер жүзеге асырылады: балалар жиһаз түрлерін қайталайды, жануарларды атайды, жануарларды көлемі бойынша салыстырады, қарындашпен сызық жүргізуді үйренеді. 

«Отбасы» тақырыбы бойынша «Ағасы мен қарындасы» тапсырмасын орындау барысында  келесі міндеттер жоспарланды: заттарды топтауды үйрету, қарындашпен сызық жүргізуді бекіту; отбасы мүшелерінің  атауларымен сөздік қорын молайту; отбасындағы жағымды қарым-қатынасқа, сүйіспеншілікке тәрбиелеу.

Сенсорика бөлімінде «Матрешкаларға  гүл теріп бер» тапсырмасы ұсынылды.
Бұл тапсырманы орындау барысында топ балалары түстерді ажыратуға үйренді, үлкен-кішіні салыстырды, қарындашпен сызық жүргізуді үйренді. Сонымен қатар орыс халық ойыншығымен танысу арқылы, көпмәдениеттілік және көркемдік-эстетикалық тәрбиенің міндеттері жүзеге асырылды.

	Қарапайым математикалық ұғымдарын қалыптастыру бөлімінде балалар «Шеңберді боя» тапсырмасын орындады.
Оқу қызметінің соңында балалардың даму деңгейлерін салыстырып, келешекте балалармен жүргізілетін жеке жұмыс, ата-аналармен жұмыс жоспарланады.
Балалар жас ерекшеліктеріне сай жылдан жылға тапсырмалар да күрделенеді. 

«Сынарын тап» тапсырмасы. Бұл тапсырманы орындау барысында балалар жиһаздың түрленуі туралы түсінік алады, заттарды салыстыруды үйренеді, сөздік қоры дамиды.

«Тағамдарды ыдыстарға сал» тапсырмасы. Бұл тапсырманың міндеттері: тағам түрлері, ыдыс туралы балалардың түсініктерін тереңдету, дастархан әзірлеу мәдениеттінің дағдыларын қалыптастыру; сөздік қорын азықтар мен ыдыстардың атауларымен дамыту; көркемдік-эстетикалық сезімдерін арттыру. 
Ортаңғы топта тапсырмадағы заттардың саны өзгергенімен қатар, бір оқу қызметінде орындалатын тапсырмалар саны да көбейуі мүмкін. 

«Кімнің киімі» №1 тапсырмасы.
«Кімнің киімі» №2 тапсырмасы. Балалар ұлттық және күнделікті киім түрлерін атауды, оларды ұл-қыздың киіміне топтауды үйренеді. Тапсырманы орындау кезінде ұлттық киімдер қай сәттерде киілетіні туралы сұрақ арқылы мемлекеттік мерекелерді еске түсіре кетуге болады.

 «Сиқырлы пішіндер» тапсырмасы. Бұл тапсырманың міндеттері: геометриялық пішіндерді ажырату, дұрыс атау, көлемдері бойынша салыстыру; пішіндерді бекітілген түске бояуға жаттықтыру (үлкен пішіндерді қызыл түске, кіші пішіндерді көк түске); қарындашпен бояу дағдыларын дамыту; өзіндікке тәрбиелеу. Балалардың жеке жұмыстарын салыстыра отыра бөбекжайға бірінші жыл келіп жүрген баланың (3) жұмыс орындау белсенділігін анықтауға болады. 

«Цифрды тап» тапсырмасы. Балалар көп цифрлар арасынан аталған цифрды көруге үйрене отыра, басқа да цифрларды есте сақтап отырады. Олардың көріп есте сақтауы, зейіндері дамиды. Осы тапсырманы өзгертіп, күрделендіру жолдары да бар.

«Цифрды тап, боя» тапсырмасы. Балалар көп цифрлар арасынан аталған цифрды тауып, бояйды. 
Балаға бірнеше талаптар қойылғандықтан, тапсырма баланы ұқыптылық пен зейінділікке тәрбиелейді. Сонымен қатар мотивациялық-қажеттілік (аюға келген қонақтарды отырғызуға көмек беру, матрешкаларға гүл теріп беру) балалардың психикалық үрдістерін дамытады, қарым-қатынаста қабілетін, ақыл-ой еңбегін, мақсаткерлігін дамытады. Жұмыс ұйымдастырылған оқу қызметінен тыс уақытта жалғастырып, суреттерді бояу арқылы баланың шығармашылығын, қиялын қалыптастыруға көңіл бөлінеді.
Жапон инженері, кәсіпкер, баланы ерте жастан дамыту бойынша жаңаша тұжырымдама жасаушы Масару Ибука бала санасының дамуында кіші жастағы кезеңді өте маңызды кезең деп түсіндірген. Оның заман талабына сай етіп өсірудің төмендегі мынадай әдіс-тәсілдерін өз жұмысымда басшылыққа аламын: 
· Балаларға тапсырманы бейнелеу, кейіптеу түрінде өткізу;
· Берілген тапсырма балаға қызықты болу;
· Баланың қолына қарындашты неғұрлым ертерек ұстату керек, үлкен қағаз беру, ермексаз, топырақ беру керек, т.б. білім құралдарын қолдану. 
Жеке тапсырмалар балалардың жеке тұлғалық қасиеттерінің қалыптасуына, танымдық қабілеттерінің дамуына үлкен үлес қосатынына сенемін. Себебі олардың білімге деген, жаңа мәліметке деген танымдық қызығушылықтары арта түсіп, жасаған жұмыстары нәтижелі болып, балалардың өзіне деген сенімділігі артады және бұндай өзгерістер бала бойынан  күнделікті  байқалады.

Әдебиет:
1. Мектепке дейінгі балалық шақ орталығы. «Мектепке дейінгі білім беру ұйымдарының жұмыстарына заманауи білім беру бағдарламалары мен технологияларын еңгізу» Астана 2013 ж.
2. Аубакирова С.Д., Жомартова А.Д. «Сәби жастағы балаларды дамыту және тәрбиелеу»
3. Масару Ибука «Үш жастан кейін бәрі кеш» 2014 ж. 

